
Inatsisartuni ilaasortaq 
Sofia Geisler, Inuit Ataqatigiit 

§ 37 naapertorlugu apeqqut nr.  352/2019-imut akissut. 
 
Asasara Sofie Geisler, 
 
Inatsisartut Suleriaasianni § 37, imm. 1 naapertorlugu Naalakkersuisunut  
apeqquteqarputit. Apeqqutitit uannut akineqartussanngortillugit innersuunneqarput.  
 
 

1. Peqqinnissaqarfimmi sulisunut utaqqiisaagallartumik inissiisarnermut 
tunngatillugu maannamut isumaqatigiissutaasimasoq 
atorunnaarseriarlugu Peqqinnissaqarfimmi Aqutsisoqarfiup pisortaasa 
qullerpaat ilaqutaanut qaninnerpaamut attartortitsisarneq pillugu 
isumaqatigiissusiortoqarsimanersoq ilumoornersoq 
ilumuunnginnersorluunniit Naalakkersuisut akisinnaavaat?   

 
Akissut: 
Ilumoorpoq aqutsisoqarfiup pisortaata Peqqinnissaqarfiup inissianik attartorfigisartagaa 
aapparigaa.  

 
Aqutsisoqarfiup pisortaata, aningaasaqarnermut pisortatut ulloq 1. september 2013-imi 
sulilernermini aqutsisoqarfimmilu pisortatut ulloq 6. februar 2017-imi atorfinitsitaanermini, 
saqqummiuppaa nassuiarlugulu attartortitsinissamik isumaqatigiissutit suut 
peqqinnissaqarfiup pisortallu uiata isumaqatigiissuteqarfigisimagaat. 6. Februar 2017 
kingorna attartortitsinissamik isumaqatigiissusiortoqarnikuunngilaq. 
 
Utaqqiisaagallartumik inissiisarneq pillugu isumaqatigiissut Peqqinnissaqarfimmiit 
unitsinneqarnikuunngilaq taassumallu kingorna nutaamik imaluunniit isumaqatigiissut 
suliffeqarfimmit tiguneqanngilaq, peqqinnissaqarfimmi aqutsisut ilaqutaanut 
qaninnerpaamut piginneqataasumut.  
 
 

2. Atorfinnut inuttassarsiuunneqartunut atorfeqartitaanermullu allatigut 
tunngatillugu nunaqavissut aammalu nunaqavissunut qanittumik 
inissisimasut immikkoortitaasarnerat ilumoornersoq 
ilumuunnginnersorluunniit Naalakkersuisut akisinnaavaat?  
 

Akissut: 
Sulisoqarnermut pisortat assigiinngitsut peqqinnissaqarfimmi atorfeqartitaanernut 
aallaaviusumik akisussaasuupput, tamatumani suleriaasissat qitiusumik allattoqarfimmi 
sulisunik aamma suliffeqarfinni namminersortuutitani il. il. pisortaanernik 
atorfinitsitsisarneq pillugu kaajallaasitaq-imut1. (). assingusorujussuullutik.   
Atorfinnut ataasiakkaanut tunngatillugu maleruagassat allat atuupput atorneqartarlutillu. 
Sivikitsumik taartaasartunut tunngatillugu ilaatigut qullersaniit aalajangiisoqartarpoq 

                                                            
1https://nanuaraq.naalakkersuisut.gl/~/media/Nanuaraq/Files/Vaerktoejer_vejledning/Cirkulae
rer/KAL/AnsttelsescirkulreKAL%20%2027%20sept%202017.pdf  

pisariaqartumik sulisortaapallannissaq qulakkeerniarlugu, nakorsaanertullu atorfinnut 
tunngatillugu qinnuteqaatit akuerineqarneranni suleriaasissat aalajangersimasut arlalit 
pigineqarput. 

 
Soorunami ammip qalipaataanut, suiaassusermut, ukiunut imaluunniit nunamit 
suminngaanneernermut tunngatillugu immikkoortitsisoqartanngilaq. Peqqinnissaqarfimmi 
atorfinittoqartarpoq suliassatigut piginnaasat aallaavigalugit aamma kinaassusersiorani 
aalajangiiniartoqarneratigut. 

 
Tapisiaqarnissamik innersuussuteqarnermi, akissarsianik isumaqatigiinniuteqarnermi, 
atorfininnermut soraarnermullu atatillugu angalasinnaatitaanermi kiisalu sulisunut 
inissaqartitsinermi piumasaqaatit periarfissallu isumaqatigiissutaasimasut malinneqartarput 
aamma Peqqinnissaqarfiup sulisoqarnermut aqutsisoqarfiata suliamik suliaqarnerup ilaa 
isumagisarpaa ilaalu naggataarutaasorlu Namminersorlutik Oqartussani ASA-p 
isumagisarlugu. Tamatumalu kinguneranik immikkoortortat taakkua tamarmik sulisut pillugit 
suliat tamaasa takusinnaavaat. Taakkunani atorfinitsitaanermi pissutsit atuuttut tamarmik 
uppernarsarneqarsimapput.  

 
 

3. Apeqqummut 2-mut akissut naammiuppat: Nunaqavissut 
Peqqinnissaqarfimmi atorfeqartut immikkoortitaasarsimanngippat 
tamanna Naalakkersuisut qanoq uppernarsarsinnaavaat?   
 

Akissut: 
Apeqqut 2 takuuk 
 
 

4. Peqqinnissaqarfimmi illup iluani isumaqatigiissutit sulisut kattuffii 
isumaqatiginninniaqqaarnagit oqaloqatigeqqaarnagilluunniit 
atortussaajunnaarsinneqarsimanersut / atorunnaarsinneqarsimanersut 
ilumoornersoq ilumuunnginnersorluunniit Naalakkersusiut 
uppernarsarsinnaavaat?  
 

Akissut: 
Naalakkersuisut ilisimanngilaat isumaqatigiissutit suut apeqqut 4-mi 
innersuussutigineqarnersut, taamaattumillu apeqqut akisinnaasimanagu.   
 
 

5. Apeqqummut 4-mut akissut aappiuppat: Peqqinnissaqarfimmi illup iluani 
isumaqatigiissutit atortussaajunnaarsinneqarsimanerat / 
atorunnaarsinneqarsimanerat pillugu Naalakkersuisut 
akuutinneqarsimanersut pillugu ilumoornersoq ilumuunnginnersorluunniit 
Naalakkersuisut uppernarsarsinnaavaat?  

 
Akissut: 
Apeqqutip 4-p akissutaa takuuk 
 
 
Inussiarnersumik inuulluaqqusillunga 
 
 
 
Martha Abelsen 
Peqqissutsimut, Isumaginninnermut Inatsisinillu Atuutsitsinermut Naalakkersuisoq  


